
				এই পাতাটির মুদ্রণ সংশোধন করা প্রয়োজন। 
[ર] હૈં পোস্টমার্ক
শাস্তিনিকেতন
কল্যাণীয়াসু
বব, তোর সব তর্জমাগুলিই খুব ভালো হয়েচে। আর ভাঙা প্রতিমার উপর যে কবিতা লিখেছিস্ সেও সুন্দর। কবিতার তর্জমাগুলি বিশ্বভারতীর জার্ণালের জন্যে সুরেনকে কপি করে পাঠাবার জন্যে অমিয়কে বলে দিলুম। তুই যদি আর কোথাও প্রকাশ করতে চাস তাও করতে পারিস ।
তোরা পদ্মাতীরে গিয়েছিস্ শুনে মনে মনে লোভ হচ্চে। পদ্মার আমন্ত্রণ আমার হৃদয়ের মধ্যে নিয়তই প্রচ্ছন্ন হয়ে আছে । আমাদের বোটের জন্যে উপযুক্ত মাঝি মাল্লা পেলুম না বলে এবারে এখানকার ডাঙার উপর পড়ে পড়েই রোদ পোহাতে হল। কথা ছিল বোটে করে পদ্মার চরে যাব । তোরা যাচ্চিস শুনলে মনটা আরো ছটফট করে উঠত।—•••
এইমাত্র তোর তর্জমাগুলি অপূৰ্ব্বকে দেখালুম—সে বললে আমার কবিতার এত ভালো তর্জমা সে অাগে অার দেখেনি।
শরীর সম্বন্ধে প্রশ্ন যদি না করিস তাহলে মিথ্যে জবাবের দায় থেকে আমাকে নিস্কৃতি দিবি। এ কথা জোর করে বলতে পারি অামি আমাদের সম্রাটের চেয়েও ভালো আছি।
এতদিন পরে শীতের মতো শীত পড়েচে । বনমালী নিবেদন করে গেল, মধ্যাহ্নভোজন প্রস্তুত । ইতি ৬ জানুয়ারি ১৯২৯
রবিকাকা

